‘Sbardun i’r Meddwl’ gan Siôn Meredith.


Meddwl am.....obaith.

Dyn cyffredin sy ‘di gwneud pethe anghyffredin ydi Tiago Sampaio.  Mi wnes i gyfarfod ag o ar ymweliad â Guinea Bissau, yng Ngorllewin Affrica.  Roedd Tiago – yn ei ffordd dawel diymhongar – yn arwain tîm o gyd-Affricaniaid i helpu pobl i gefnu ar anobaith.  

Mae tlodi wedi chwalu gobeithion y genedl fechan hon. Bu rhyfel gwaedlyd i dorri’n rhydd o ymerodraeth Portiwgal ar ddiwedd y chwedegau, ond er iddynt ennill rhyddid ni wireddwyd breuddwydion y bobl.  

Lai na blwyddyn wedi fy ymweliad i, bu coup milwrol gan chwalu unrhyw obaith am heddwch. Aeth miloedd ar ffo o’u cartrefi yn y brif ddinas, a’r unig ddihangfa oedd ffoi ar droed yn ddwfn i gefn gwlad neu neidio mewn canŵ a rhwyfo i un o’r ynysoedd cyfagos.

Llwyddodd Tiago i fynd â’i deulu a thri chant o bobl eraill i Ynys Bubaque. Ond yn lle aros yno ei hun, aeth o yn ôl i ganol y brwydro, a defnyddio tryc y gwaith i gario’r rhai oedd wedi eu hanafu i’r ysbyty. 

Ymhen rhai dyddiau roedd Tiago a’i gydweithwyr yn gyfrifol am ddosbarthu bwyd i tua chwarter miliwn o ffoaduriaid mewn ardaloedd ddiarffordd. Roedd rhaid rhannu bwyd i bobl mewn tua cant o bentrefi, drwy groesi afonydd mewn canŵau a chario bagiau trwm o reis i’r anghenus.

Roedd y gost yn uchel i Tiago a’i gydweithwyr. Chawson nhw mo’u talu am chwe mis ac roedd rhaid trwsio’r cerbydau rhacsog yn ddyddiol bron. 

Bellach mae heddwch bregus yn Guinea Bissau, a mi greda i bod gobaith yng ngeiriau Tiago i’w bobl ei hun ac i ninnau hefyd. ‘Mi ddysges i, pan fydd y tywyllwch yn rhy fawr, y bydd golau Duw yn dal i ddisgleirio,’ medda fo. ‘Dyle pawb dalu sylw iddo – gan ei fod yn rhoi cymaint o obaith.’

Pa fath o obaith sydd yn eich bywyd chi? Gobaith pendant a chadarn, ynteu ydych chi’n gobeithio’r gorau ond eto’n ansicr a ddaw’r freuddwyd yn realiti? O ble mae gobaith cadarn Tiago a phob Cristion yn dod?

Clod i Dduw am obaith byw

Clod i Dduw a Thad ein Harglwydd Iesu Grist! Mae wedi bod mor drugarog aton ni. Mae’n ddechrau cwbl newydd! Dyn ni wedi cael ein geni unwaith eto! Ac am ei fod wedi codi Iesu Grist yn ôl yn fyw dyn ni’n edrych ymlaen yn hyderus i’r dyfodol. Mae gan Dduw etifeddiaeth i’w rhannu gyda’i blant fydd byth yn darfod, nac yn difetha nac yn diflannu. Mae’n ei chadw ar eich cyfer chi yn y nefoedd! Bydd y Duw nerthol yn eich amddiffyn chi nes byddwch chi'n cael eich achub yn derfynol, am eich bod chi'n credu ynddo. Bydd pawb yn gweld hynny’n digwydd pan fydd y foment olaf yn cyrraedd a’r byd yn dod i ben. Felly gallwch fod yn llawen, er bod pethau’n anodd ar hyn o bryd, a’ch bod chi’n gorfod dioddef pob math o dreialon.     (1 Pedr 1:3-6)

Heddwch a Llawenydd bod yn iawn gyda Duw

Felly, gan ein bod ni wedi'n derbyn i berthynas iawn gyda Duw, drwy gredu, mae gynnon ni heddwch gyda Duw o achos beth wnaeth ein Harglwydd ni, Iesu y Meseia. Wrth gredu dyn ni eisoes wedi dod i brofi haelioni Duw, a gallwn edrych ymlaen yn llawen i gael rhannu yn ei ysblander. A dyn ni’n gallu bod yn llawen hyd yn oed pan dyn ni’n dioddef, am ein bod ni’n gwybod fod dioddefaint yn rhoi’r nerth i ni ddal ati. Mae’r gallu i ddal ati yn cryfhau ein cymeriad ni, a dyna sy’n rhoi i ni’r gobaith hyderus sydd gynnon ni. Dyn ni’n gwybod y byddwn ni ddim yn cael ein siomi yn y gobaith yna, am fod Duw eisoes wedi tywallt ei gariad yn ein calonnau trwy roi'r Ysbryd Glân i ni! (Rhufeiniaid 5:1-5)

